
REPUBLIKA E SHQIPËRISË

Komisioni i Mbrojtjes sË konsumatorËve


Vendim

     Nr. 72, datë 31.07.2018
Komisioni i Mbrojtjes së Konsumatorëve me pjesëmarrjen e:

· Znj. Klotilda Neziri
Kryetare
· Znj. Joniada Zaimaj
Anëtare 
· Znj. Alma Balliu

Anëtare
Në bazë të ligjit nr. 9902, datë 17.04.2008 “Për mbrojtjen e konsumatorëve”, i ndryshuar, Ligjit nr. 44/2015 “Kodi i Procedurave Administrative i Republikës së Shqipërisë”, Vendimit të Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, në mbledhjen e tij të datës 30.07.2018, vijoi shqyrtimin e çështjes me objekt: Vlerësimi i praktikës tregtare të kryer nga subjekti tregtar Dental Turk shpk, 

vëren se:

Pranë Komisionit të Mbrojtjes së Konsumatorëve është depozituar ankesa e znj. Ermonela Sina, administruar nga KMK me nr. 44 Prot., datë 14.05.2018. Ankesa konsiston në pretendimin se subjekti tregtar Dental Turk shpk, gjatë ofrimit të shërbimit për vendosje implanti dentar, i ka lëshuar ankueses dokumentin e garancisë kontraktuale pa përcaktuar dhe parashikuar në mënyrë të shprehur afatin e veprimit të garancisë, në përputhje me kërkesat ligjore. Gjithashtu, në dokumentin e garancisë mungon vula e klinikës dentare.
Komisioni mori në shqyrtim këtë çështje dhe në bazë të pikës 4 të nenit 52, të Ligjit 9902/2008 “Për mbrojtjen e konsumatorëve”, i ndryshuar, vendosi të nisë procedurën administrative, me qëllim verifikimin e pretendimeve të ankuesit. 

I
Lidhur me kompetencën e Komisionit të Mbrojtjes së Konsumatorit

Së pari, Dental Turk shpk është person juridik, shoqëri tregtare me përgjegjësi të kufizuar, me NUIS: L21317045Q dhe që ushtron veprimtari tregtare, në fushën e zirkonium, terapi, ortopedi, kirurgji, ortodonci, implantologji dhe ekzaminime, eksport, import dhe tregtim me shumicë dhe pakicë të të gjitha llojeve të materialeve dhe medikamenteve, pajisjeve, si dhe asistencë teknike, mirëmbajtje dhe riparim të tyre.
Në kuptim të përkufizimit të parashikuar nga neni 3, pika 14 e ligjit nr. 9902, datë 17.04.2008 "Për mbrojtjen e konsumatorëve" (LMK), Dental Turk shpk, plotëson kërkesat ligjore për t'u definuar si 'tregtar', pasi është një subjekt, i cili vepron për qëllime që lidhen me veprimtarinë e tij ekonomike dhe/ose tregtinë. 

Së dyti, bazuar në nenin 3 të ligjit nr. 9902/2008 znj. Sina konsiderohet “konsumator”, pasi personalisht ka marrë shërbimin e vendosjes së implantit dentar. 

Së treti, ankesa, depozituar pranë Komisionit, konsiston në pretendimin se subjekti Dental Turk shpk nuk ka përmbushur detyrimin ligjor për ti dorëzuar konsumatorit dokumentin e garancisë kontraktuale për shërbimin e ofruar, në përputhje me kërkesat e ligjit për mbrojtjen e konsumatorëve.

Pika 3 e nenit 32, të ligjit nr. 9902/2008, i ndryshuar parashikon se:
“3. Deklarata e garancisë i jepet konsumatorit në gjuhën shqipe. Ajo duhet të jetë e shkruar në një gjuhë të qartë e të kuptueshme dhe të përmbajë të dhënat e nevojshme, si emërtimin e mallit ose të shërbimit, emrin dhe adresën e garantuesit, afatin dhe zonën e veprimit të garancisë.”

Bazuar në nenin 52, të ligjit 9902/2008, i ndryshuar si dhe VKM nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (ç) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për: ç) shitjen e mallrave, të shoqëruar me garanci, dhe përputhshmërinë kontraktuale”
Sa më sipër, Komisioni çmon se çështja, objekt shqyrtimi është brenda fushës së zbatimit të ligjit nr. 9902, datë 17.04.2008 “Për mbrojtjen e konsumatorëve”, i ndryshuar dhe në kompetencë të Komisionit të Mbrojtjes së Konsumatorëve.
II
Vlerësimi i praktikës tregtare

Komisioni, për një vlerësim të plotë të çështjes, me shkresë nr. 44/1 Prot., datë 28.05.2018, e ka vënë në dijeni subjektin tregtar Dental Turk shpk, mbi ankesën e paraqitur në ngarkim të tij, si dhe i ka kërkuar informacion të plotë, sqarues mbi këtë praktikë, dhe vënien në dispozicion të Komisionit të çdo dokumentacioni që mund të disponohej nga tregtari  në lidhje me rastin. Dental Turk shpk, me shkresën administruar nga KMK me nr. 44/2 prot., datë 30.05.2018 ka kthyer përgjigje duke parashtruar sqarimet mbi ankesën.
Komisioni pasi mori në shqyrtim ankesën, administroi dokumentin e garancisë, si dhe informacionin e tregtarit vlerëson si më poshtë:
I. Garancia kontraktuale
Në rastin në shqyrtim garancia e lëshuar nga Dental Turk shpk është garanci kontraktuale, pasi tregtari vullnetarisht ka marrë përsipër që të garantojë përputhshmërinë e mallrave dhe shërbimeve të ofruar për një periudhë 10 vjeçare, duke ofruar të drejta shtesë për konsumatorin bazuar në vullnetin e tregtarit, por pa prekur të drejtat që konsumatori ka fituar nga ligji. 
Pika 3, e nenit 23, parashikon detyrimin e tregtarit për ti ofruar konsumatorit deklaratën e garancisë, në gjuhën shqipe, në një gjuhë të qartë e të kuptueshme, si dhe të përmbajë të dhënat e nevojshme, si emërtimin e mallit ose të shërbimit, emrin dhe adresën e garantuesit, afatin dhe zonën e veprimit të garancisë.

Pas shqyrtimit të deklaratës së garancisë, së vënë në dispozicion nga konsumatori ankues, konstatohet se deklarata nuk përmban një nga elementët e nevojshëm ligjor që është afati, për të cilin tregtari ka marrë përsipër detyrimin e garantimit të përputhshmërisë kontraktuale. Ky afat, i cili duhet të pasqyrohej në dokumentin e garancisë për shërbimin e dhënë, është 10 vjet,  sikundër pretendohet nga ankuesi dhe pranuar nga vetë tregtari me shkresën nr. 44/2 prot., datë 04.06.2018. 

Përcaktimi i afatit në deklaratën e garancisë përbën detyrim ligjor, sipas nenit 32.2 të ligjit për mbrojtjes së konsumatorëve. Ligji kërkon që, çdo tregtar që vullnetarisht ofron një garanci kontraktuale, e cila duhet të jetë transparente për konsumatorin, pasi dhënia e një garancie të tillë ka përparësi në krahasim me garancinë ligjore.
Gjithashtu, detyrimi i tregtarit për ti dhënë konsumatorit dokumentin e garancisë, me të gjithë elementët e kërkuar nga ligji, shërben si një dokument ligjor, për vërtetuar dhe provuar, njëkohësisht, detyrimin e tregtarit për të mbajtur përgjegjësi mbi mallrat/shërbimet e shitura konsumatorit, dhe të drejtën e konsumatorit (që ja ka dhënë dhe njohur tregtari vullnetarisht) që të kërkoj nga tregtari mungesën e konformitetit, sipas parashikimeve të legjislacionit në fuqi. 

Komisioni vlerëson se, në lidhje me pretendimin e Dental Turk shpk, se garancia e implantit është 10 vjeçare, dhe ky fakt i shpjegohet pacientit gjatë procesit të plotësimit të kartelës së pacientit, e cila posedohet vetëm nga tregtari, është në kundërshtim me pikën 3, të nenit 32, të ligjit për mbrojtjen e konsumatorëve, i cili parashikon se deklarata e garancisë i jepet konsumatorit në gjuhën shqipe”, për me shumë sipas përcaktimit të pikës 2 të po këtij neni, “tregtari është i detyruar të plotësojë deklaratën e garancisë dhe t’ia dorëzojë atë konsumatorit”.
Për këto arsye:

Komisioni i Mbrojtjes së Konsumatorëve mbështetur në pikën 3, të nenit 32, neneve 52 dhe 55 të Ligjit nr. 9902, datë 17.04.2008 “Për mbrojtjen e konsumatorëve”, i ndryshuar, si dhe në VKM nr. 1444, datë 22.10.2008 “Për mënyrën e funksionimit e te pagesës se anëtarëve te komisionit të mbrojtjes së konsumatorëve, si dhe përcaktimin e procedurave të vlerësimit të  shkeljeve” .

VENDOSI:

1. Operatori Dental Turk shpk,  të marrë masa për ndreqjen e shkeljes dhe mos përsëritjen e praktikave të tilla. 
2. Operatori Dental Turk shpk, ti dorëzojë konsumatorit deklaratën e garancisë, të plotësuar me të gjithë elementët e parashikuar në nenin 32.3 të mbrojtjes së konsumatorit.

3. Operatori Dental Turk shpk, të njoftojë Komisionin e Mbrojtjes së Konsumatorëve, për zbatimin e vendimit, brenda 15 ditëve nga marrja e njoftimit të këtij Vendimi.

4. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit te Komisionit të Mbrojtjes së  Konsumatorëve keni të drejtë  të ankoheni në Gjykatë brenda 30 ditëve nga data e marrjes dijeni për vendimin.
kryetar I KOMISIONIT
klotilda neziri
